
 Inngangur 

 

Þann 1 janúar 2022 tóku í gildi lög um samþættingu þjónustu í þágu farsældar barna, almennt kölluð 

Farsældarlög.  Þau eiga að sjá til þess að börn og foreldrar hafi greiðan aðgang að þeirri þjónustu sem 

þau þurfa og að þau fái rétta aðstoð á réttum tíma, frá réttum aðilum. Með því að tengja þjónustuna 

saman og vinna í sameiningu að farsæld barna verður auðveldara fyrir börn og foreldra að fá aðstoð 

við hæfi.  Börn og foreldrar þeirra skulu hafa aðgang að tengilið farsældar í heilsugæslu, leik-, grunn- 

eða framhaldsskóla eða félagsþjónustu. Þar geta þau fengið aðstoð við að sækja viðeigandi þjónustu, 

án hindrana, á öllum þjónustustigum. Í flóknari málum hafa börn og foreldrar aðgang að málstjóra 

farsældar hjá félagsþjónustu eða þar sem þarfir barns liggja hverju sinni.   

 

Hér er um að ræða boð um samþættingu þjónustu fyrir foreldra og börn óski þau þess. Samþætting 

kemur ekki í veg fyrir að foreldrar sæki sjálfir þjónustu fyrir börn sín. Markmiðið með 

farsældarlögunum er að bæta enn frekar þjónustu við börn og fjölskyldur svo þau fái notið þeirrar 

aðstoðar sem þau eiga rétt á um leið og þess gerist þörf.  Tilgangur löggjafarinnar er að börn og 

fjölskyldur falli ekki á milli kerfa og séu ekki send á milli þjónustuaðila innan sveitarfélaga og 

ríkisstofnana.  

 

Barna-og fjölskyldustofa birtir nú tölur um fjölda mála í samþættri þjónustu hjá tengiliðum farsældar í 

heilsugæslu, í leik- grunn og framhaldsskólum og hjá málstjórum farsældar í félagsþjónustu og 

barnavernd fyrir fyrstu fjóra mánuði ársins 2025. Hér er um að ræða upplýsingar um nýjar beiðnir um 

samþættingu þjónustu á tímabilinu og um fjölda mála sem voru í vinnslu í lok apríl 2025. Þessum 

upplýsingum verður hér eftir safnað saman þrisvar á ári, næst fyrir maí til ágúst 2025. 

 

Helstu niðurstöður 

Miðað við fyrstu skil á skráningu í farsæld má telja skilin ásættanlegt. Langflest sveitarfélög skiluðu 

inn skráningu fyrir fyrstu fjóra mánuði ársins 2025, þó var ekki í öllum tilvikum skilað inn allri 

skráningu frá sveitarfélögunum, það er upplýsingar frá öllum tengiliðum farsældar í leikskólum, 

grunnskólum og félagsþjónustu og málstjórum farsældar í félagsþjónustu og barnavernd hjá 

sveitarfélaginu. Þá voru 90%  framhaldsskóla sem skiluðu inn skráningu og tæplega 70% af tengiliðum 

á heilsugæslu. 

 

Í lok apríl 2025 voru 4.676 mál barna í samþættri þjónustu hjá tengiliðum og málstjórum farsældar. Hér 

er átt við opin mál þar sem fjölskyldan og barnið fengu stuðning frá annað hvort tengilið farsældar eða 

málstjóra farsældar. Langflest mál eru til vinnslu á höfuðborgarsvæðinu þar sem 64% barna á Íslandi 

búa. 

 

Á fyrstu fjórum mánuðum ársins 2025 var óskað eftir samþættingu þjónustu fyrir 1.328 börn, oftast 

hjá tengiliði farsældar í grunnskóla eða í rúmlega 49% tilvika. Þar á eftir hjá tengiliði farsældar í 

leikskóla og hjá málstjóra í félagsþjónustu eða í um 20% tilvika. Hlutfall barna á Íslandi á 

grunnskólaaldri er 56% og því má telja eðlilegt að flestir foreldrar/börn leiti fyrst til tengiliðar í 

grunnskóla. Flestar nýjar beiðnir um samþættingu þjónustu voru á  höfuðborgarsvæðinu. Oftar var 

óskað eftir samþættingu þjónustu fyrir drengi eða í 60,5% tilvika og var hlutfall barna af erlendum 

uppruna 29,6%, en hlutfall barna af erlendum uppruna á Íslandi var 26,5% á árinu 2024. 

Skil á skráningu  

 

Hér er um nýja skráningu að ræða frá sveitarfélögum, heilsugæslu og framhaldsskólum sem Barna-og 

fjölskyldustofa mun safna þrisvar á ári. Hafa þarf í huga í ljósi þess þá getur verið misræmi á túlkun á 

skráningunni, en Barna-og fjölskyldustofa hefur leitast við að leiðbeina þeim sem sjá um skráningu í 

farsæld barna eftir bestu getu til að tryggja sem réttasta skráningu. Leiðbeininga hafa verið gefnar út 

fyrir sveitarfélög, heilsugæslu og framhaldsskóla sem sjá má hér.  

 

Langflest sveitarfélög skiluðu inn skráningu fyrir fyrstu fjóra mánuði ársins 2025, þó var 

ekki í öllum tilvikum skilað inn allri skráningu frá sveitarfélögunum, það er upplýsingar frá öllum 

tengiliðum farsældar í leikskólum, grunnskólum og félagsþjónustu og málstjórum farsældar í 

félagsþjónustu og barnavernd hjá sveitarfélaginu. Þá voru 90% framhaldsskólar sem skiluðu inn 

skráningu og tæplega 70% af heilsugæslunum. Miðað við fyrstu skil má telja þetta vel ásættanlegt og 

mun Barna-og fjölskyldustofa vinna áfram að því að styðja og leiðbeina vegna skila á skráningu í 

farsæld. 

 

Í flestum tilvikum skila sveitarfélögin skráningunni fyrir tengiliði og málstjóra farsældar hjá 

sveitarfélögunum. Þá skila fulltrúar frá heilsugæslu fyrir sína heilsugæslu eða umdæmi og tengiliðir 

farsældar í framhaldsskóla skila sinni skráningu. Á mynd 1 kemur fram að hlutfall þeirra sem skiluðu 

inn skráningu er hæst frá málstjórum í félagsþjónustu og barnavernd auk tengiliða í grunnskólum og 

framhaldsskólum eða yfir 90%. Næst koma tengiliðir í leikskólum með 87,7% og tengiliðir í 

heilsugæslu með 69,8%. Hlutfall reiknast út frá fjölda sveitarfélaga sem skilar inn skráningu, fjölda 

heilsugæslna og fjölda framhaldsskóla. Hafa þarf í huga að ekki eru leikskólar eða grunnskólar í 

öllum sveitarfélögum og er tekið tillit til þess í útreikningum. 

 
Mynd 1 Skil á skráningu eftir tengiliðum og málstjórum farsældar 

Fjöldi mála í vinnslu í lok apríl 2025 

 

Við lok apríl 2025 voru 4.676 mál barna í vinnslu í samþættri þjónustu hjá tengiliðum og málstjórum 

farsældar. Á mynd 2 má sjá að flest mál voru hjá tengiliðum í grunnskólum eða 40,5% en þar á eftir hjá 

málstjórum í félagsþjónustu eða 32,1% mála.  

 

 
Mynd 2 Fjöldi mála í vinnslu við lok apríl 2025  

 

Fjöldi mála í vinnslu í lok apríl 2025 eftir landshlutum 

Hér má sá hlutfall mála í vinnslu hjá sveitarfélögunum eftir svæðaskiptingu í lok apríl 2025 (mynd 3). 

Fjölda sveitarfélaga á bak við svæðaskiptinguna má sjá í sviga fyrir aftan heiti á svæði. Langflest mál 

voru til vinnslu á höfuðborgarsvæðinu þar sem 64% barna á Íslandi búa. En hafa þarf í huga þegar 

þessar tölur eru skoðaðar að ekki eru öll mál í samþættri þjónustu hjá sveitarfélögunum, þau eru 

einnig í framhaldsskólum og í heilsugæslu (sjá mynd 2). 

 
Mynd 3 Hlutfall mála í vinnslu eftir landshlutum og hlutfall barna í landshlutum 

Fjöldi nýrra beiðna um samþættingu þjónustu 

Foreldrar og/eða barn geta óskað eftir samþættingu þjónustu með því að leita til tengiliðar farsældar 

eða málstjóra farsældar. 

Á fyrstu fjórum mánuðum ársins 2025 var óskað eftir samþættingu þjónustu fyrir 1.328 börn, oftast 

hjá tengiliði farsældar í grunnskóla eða í rúmlega 49% tilvika. Þar á eftir hjá tengiliði farsældar í 

leikskóla og hjá málstjóra í félagsþjónustu eða í um 20% tilvika eins og fram kemur á mynd 4. 

Hlutfall barna á Íslandi á grunnskólaaldri er 56% og því má telja eðlilegt að flestir foreldrar/börn leiti 

fyrst til tengiliðar í grunnskóla. 

 
Mynd 4 Fjöldi nýrra beiðna um samþætta þjónustu eftir staðsetningu 

Kynjaskipting barna í nýjum beiðnum um samþættingu þjónustu 

Oftar var óskað eftir samþættingu þjónustu fyrir drengi en stúlkur eins og fram kemur á mynd 5 eða í 

60.5% tilvika. Næstum aldrei var óskað eftir þjónustunni fyrir ófædd börn og stálp. 

 
Mynd 5 Kynjaskipting barna í beiðnum um samþætta þjónustu 

Bakgrunnur barna í beiðnum um samþættingu þjónustu  

Með erlendum bakgrunni er átt við börn sem eiga a.m.k. annað foreldri af erlendum uppruna. Í nýjum 

beiðnum um samþættingu þjónustu var hlutfall barna af erlendum uppruna 29,6%. Börn af erlendum 

uppruna (innflytjendur, önnur kynslóð innflytjenda eða börn þar sem annað foreldrið er erlent) voru 

26,5% barna á Íslandi við upphaf árs 2024 samkvæmt tölum frá Hagstofu Íslands. 

 
Mynd 6 Bakgrunnur barna í beiðnum um samþættingu þjónustu 

Fjöldi nýrra beiðna eftir landshlutum 

Hér má sjá að flestar nýjar beiðnir frá foreldrum/barni um samþættingu þjónustu bárust til 

sveitarfélaga á höfuðborgarsvæðinu þar sem flest börn búa. Fjölda sveitarfélaga á bak við 

svæðaskiptinguna má sjá í sviga fyrir aftan heiti á svæði. En hafa þarf í huga þegar þessar tölur eru 

skoðaðar að ekki eru öll mál í samþættri þjónustu hjá sveitarfélögunum, þau eru einnig í 

framhaldsskólum og í heilsugæslu (sjá mynd 4). 

 

 
Mynd 7 Fjöldi nýrra beiðna eftir landshlutum 

Málum vísað til tengiliðar/málstjóra farsældar 

Markmiðið er að sem flest börn fái viðeigandi þjónustu á 1. stigi og að þjónusta þess stigs sé það 

öflug að færri börn þurfi þá umfangsmiklu þjónustu sem á sér stað á 2. og 3. stigi. Á fyrstu fjórum 

mánuðum ársins 2025 vísuðu tengiliðir farsældar alls 280 málum til málstjóra farsældar, málum þar 

sem metið var að barnið og fjölskyldan þyrfti frekari stuðning á 2. eða 3. stigi. Hins vegar vísuðu 

málstjórar farsældar 117 málum til tengiliða farsældar þar sem málið var þá metið að rétt væri að 

styðja barnið og fjölskylduna á 1. stigi. Á mynd 9 má sjá að á fyrstu fjórum mánuðum ársins 2025 var 

algengara að tengiliðir farsældar vísuðu málum til málstjóra eða í 70,5% tilvika. Nánar má lesa um 

stigskiptingu þjónustu hér. 

 

 
Mynd 8 Málum vísað til tengiliðar/málstjóra farsældar 

 

Eins og fram hefur komið þá mun Barna-og fjölskyldustofa safna upplýsingum um mál í samþættri 

þjónustu þrisvar á ári. Mikilvægt er að fylgjast með þróuninni og um leið og stutt er við innleiðinguna 

á farsældarlögunum. Við þökkum öllum þeim sem hafa aðstoðað við söfnun þessara upplýsinga og 

skilað til Barna-og fjölskyldustofu. 

